
				இப்பக்கம் மெய்ப்பு பார்க்கப்படவில்லை
நெ. து. சுந்தரவடிவேலு 4O7

அரசு அலுவலர் வீட்டுப் பிள்ளைக்கு அதிகார கோபுர அடுக்குபற்றித் தெரிந்தது; விமானம் ஒட்டியின் பிள்ளைக்கு, பல வகை விமானங்கள், அவற்றின் விரைவு, அவற்றின் இயந்திர நுட்பம் முதலியன தெரிந்தன.

ஆசிரியரின் பிள்ளைக்கோ, பாடத் திட்டத்தில் உள்ள நுட்பமான தகவல்கள் நன்றாகத் தெரிந்தன.

குடியானவர்களின் பிள்ளைகளோ, வகைவகையான பயிர்கள் அவற்றின் பயிர் முறைகள் பற்றி நிறையத் தெரிந்து கொண்டிருந்தார்கள்.

அலுவலரின் பிள்ளைகளுக்குப் பெரும்பாலும் பயிர் வகைகள் பற்றி ஒன்றும் தெரிவதில்லை.

குடியானவர்களின் பிள்ளைகளுக்கு அலுவலர் அடுக்கோ, விமானத்தின் வகைகளோ தெரிவது அரிது.

வெவ்வேறு பின்னணியிலிருந்து வரும் பிள்ளைகளின் தரத்தையும்

தகுதியையும் எப்படி மதிப்பிடுவது?

சம எடையுள்ள நெல்லும் சோளமும் ஒரே மதிப்புடையனவாகுமா?

திறமைக்கு அறிகுறிகள் என்ன?

கூர்ந்து கவனித்தல், கண்டதை மனத்தில் ஈர்த்தல், அது பற்றித் தெரிந்து கொள்ளல் ஆகியவை அறிகுறிகள்.

நகர்ப்புற பங்களாக்களில் வாழ்ந்துகொண்டு, பயிர்களையே பார்க்க வாய்ப்பு பெறாத பிள்ளைகளுக்குப் பயிர் பற்றி அறிவு இன்மை இயற்கையிலுள்ள குறையல்ல; வாழ்க்கைச் சூழலில் உள்ள குறை.

எப்போதோ ஒரு முறை, வானத்தில் பறக்கும் விமானத்தை மட்டுமே, மண்ணிலிருந்து பார்த்த பட்டிக்காட்டுப் பையனுக்கு விமானங்களின் வகை தெரியாதது, மந்த புத்தியா?

அறிந்து கொள்ளும் வாய்ப்பை நாம் கொடுக்கத் தவறியதன் விளைவல்லவா?

சின்னஞ்சிறு வகுப்புகளில் சேர்ப்பதற்குக்கூடத் தேர்வுகள் நடத்தி, தகுதியானவர்கள், தகுதியற்றவர்கள் என்று பிரிப்பது எனக்கு மிகவும் கொடுமையாகத் தோன்றிற்று.

எத்தனையோ அநீதிகள் மண்டியுள்ள தாய்த்திரு நாட்டில், மற்றோர் அநீதிக்குத்தான் துணை போகிறோம் என்னும் வேதனையை அடக்கிக்கொண்டு அப்போதைய பணியை ஆற்றினேன்.

